
Монгол Улсын Их Хурлын 2017 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 5 дугаар сарын 16-ны өдөр /Мягмар гараг/-ийн хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр 15 цаг 35 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: С.Жавхлан, Г.Мөнхцэцэг, Д.Мурат, Б.Саранчимэг, А.Сүхбат, Г.Тэмүүлэн, Л.Элдэв-Очир;


Эмнэлгийн чөлөөтэй: Д.Эрдэнэбат;


Тасалсан: Д.Тэрбишдагва.


Нэг.  Байгаль орчны төлөв байдлын 2015-2016 оны тайланг хэлэлцэх

Хэлэлцэж буй асуудалтай холбогдуулан  Байгаль орчин, аялал жуулчлалын сайд Д.Оюунхорол, Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Т.Булган, мөн яамны Төрийн захиргааны удирдлагын газрын дарга Х.Батжаргал, Хүрээлэн байгаа орчин, байгалийн нөөцийн удирдлагын газрын дарга Г.Нямдаваа, Тусгай хамгаалалттай нутгийн удирдлагын газрын дарга Ч.Батсансар, Байгаль орчны үнэлгээ, аудитын хэлтсийн дарга А.Энхбат, Усны нөөцийн хэлтсийн дарга Л.Эрдэнэбулган, Нийслэлийн Засаг даргын Ногоон хөгжил, агаарын бохирдол хариуцсан орлогч дарга Ж.Батбаясгалан, Байгаль орчны газрын дарга Э.Баттулга нар оролцов.


Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Б.Пүрэвдагва, зөвлөх Б.Мөнхцэцэг нар байлцав.

Байгаль орчны төлөв байдлын 2015-2016 оны тайланг Байгаль орчин, аялал жуулчлалын сайд Д.Оюунхорол танилцуулав. 

Тайлантай холбогдуулан Улсын Их Хурлын гишүүн Б.Батзориг, Х.Баделхан, Ц.Гарамжав нарын тавьсан асуултад Байгаль орчин, аялал жуулчлалын сайд Д.Оюунхорол,  Байгаль орчин, аялал жуулчлалын яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа нар хариулж, тайлбар хийв. 

Улсын Их Хурлын гишүүн Б.Батзориг үг хэлэв. 

Ц.Гарамжав: - “Байгаль орчны төлөв байдлын 2015-2016 оны тайланг хэлэлцсэнтэй холбогдуулан авах зарим арга хэмжээний тухай” Байнгын хорооны тогтоолын төслийг баталъя гэсэн санал хураалт явуулъя. 

           90.0 хувийн саналаар Байнгын хорооны тогтоол батлагдлаа.

Уг асуудлыг 16 цаг 24 минутад хэлэлцэж дуусав. 

Хоёр. Ажлын хэсэг байгуулах тухай

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Б.Пүрэвдагва, зөвлөх Б.Мөнхцэцэг нар байлцав.

Баяжуулсан хүнсний тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Х.Баделханыг томилов. 

Хуралдаан 53 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 16 цаг 26 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС,


ХӨДӨӨ АЖ АХУЙН БАЙНГЫН


ХОРООНЫ ДАРГА





Ц.ГАРАМЖАВ 
 
Тэмдэглэл хөтөлсөн: 


ПРОТОКОЛЫН АЛБАНЫ                                            

ШИНЖЭЭЧ






М.НОМИНДУЛАМ
МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ

5 ДУГААР САРЫН 16-НЫ ӨДӨР (МЯГМАР ГАРАГ)-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Гарамжав: - Та бүхний энэ өдрийн амар амгаланг эрье. Байнгын хорооны гишүүдийн ирц бүрдсэн тул 2017 оны 5 дугаар сарын 16-ны өдрийн хуралдаан эхэлснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. 


1.Байгаль орчны төлөв байдлын тухай тайланг хэлэлцэх Засгийн газрын 2017 оны 05 дугаар сарын 10-ны 166 дугаар тоот албан бичгээр ирүүлсэн байна.


2.Ажлын хэсэг байгуулах тухай гэсэн үндсэн хоёр асуудал хэлэлцэнэ. 


Хэлэлцэх асуудал дээр саналтай гишүүн байна уу? Алга хэлэлцэх асуудлаа баталъя. 


Хэлэлцэх асуудалдаа оръё.


Нэг.  Байгаль орчны төлөв байдлын 2015-2016 оны тайланг хэлэлцэх


Хуралдаанд оролцож байгаа албан тушаалтнуудыг танилцуулъя. Байгаль орчин, хүнс хөдөө аж ахуйн байнгын хорооны хуралдаанд оролцох албан тушаалтнууд Байгаль орчин, аялал жуулчлалын яамны сайд Оюунхорол, Байгаль орчин, аялал жуулчлалын яамны Төрийн нарийн бичгийн дарга байхгүй байх шиг байна. Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Булган, Байгаль орчин, аялал жуулчлалын яамны Төрийн захиргааны удирдлагын газрын дарга Батжаргал, Байгаль орчин, аялал жуулчлалын яамны Хүрээлэн байгаа орчин, байгалийн нөөцийн удирдлагын газрын дарга Нямдаваа, Байгаль орчин, аялал жуулчлалын яамны Ойн бодлогын зохицуулалтын газрын дарга Тунгалаг алга байх шиг байна. Энд байгааг нь хэлье.  Байгаль орчин, аялал жуулчлалын яамны Тусгай хамгаалалттай нутгийн удирдлагын газрын дарга Батсансар, Байгаль орчин, аялал жуулчлалын яамны Байгаль орчны үнэлгээ, аудитын хэлтсийн дарга Энхбат, Нийслэлийн Ногоон хөгжил, агаарын бохирдол хариуцсан орлогч дарга Батбаясгалан, Байгаль орчин, аялал жуулчлалын яамны Усны нөөцийн хэлтсийн дарга Эрдэнэбулган, Нийслэлийн Байгаль орчны газрын дарга Баттулга нар өнөөдөр хүрэлцэн ирсэн байна өнөөдрийн хуралдаанд.


Хэлэлцэх асуудалдаа оръё. Байгаль орчны төлөв байдлын 2015-2016 оны тайланг Байгаль орчин, аялал жуулчлалын сайд Д.Оюунхорол тавина. Оюунхорол сайдын микрофоныг өгье.


Д.Оюунхорол: - Байнгын хорооны дарга, эрхэм гишүүд ээ,


Уур амьсгалын өөрчлөлтийн нөлөө, хүний зохисгүй хэрэглээ, үйлдвэржилт нэмэгдэхийн хэрээр хүрээлэн буй орчин бохирдох, доройтох, байгалийн нөөц хомсдох явдал нь дэлхийн тогтвортой хөгжлийн тулгамдсан асуудал болоод байна. 


Монгол Улсын Их Хурлаас 2014 онд баталсан Ногоон хөгжлийн бодлого, 2016 онд баталсан Монгол Улсын тогтвортой хөгжлийн үзэл баримтлал, 2030 үндэсний хөтөлбөрүүд нь эдийн засгийн өсөлтийг байгальд ээлтэй байдлаар хангах, байгалиа шүтэн амьдардаг уламжлалт хандлагыг сэргээх, хүлэмжийн хийн ялгарал багатай хөгжлийг цогцлоох стратегийн зорилтуудыг тодорхойлсон билээ. Монгол Улсын Засгийн газрын 2016-2020 оны үйл ажиллагааны хөтөлбөрт хүний эрүүл мэнд, хүрээлэн байгаа орчинд сөрөг нөлөөгүй, үр ашигтай, дэвшилтэт технологи нэвтрүүлж, нөөцийг хэмнэх, эргүүлэн ашиглах, хаягдлыг дахин боловсруулан ашиглах, ногоон хөгжлийн бодлогыг хэрэгжүүлэх тухай зорилт дэвшүүлсэн билээ. 


Энэхүү зорилтыг ханган хэрэгжүүлэхэд байгаль орчны төлөв байдал, нөөц даацын талаархи шинжлэх ухааны бодитой мэдээ, тоо баримт туйлын чухал байна. Иймд Байгаль орчин, аялал жуулчлалын яам Монгол орны байгаль орчны сүүлийн 30 жилийн төлөв байдлын өөрчлөлтийн талаар хийгдсэн судалгаа шинжилгээний мэдээ, тоо баримтыг нэгтгэн дүгнэж байгаль орчны төлөв байдлын 2015-2016 оны тайланг боловсруулан та бүхэндээ танилцуулсан байгаа. 


Тус тайлан нь Монгол Улсад байгаль орчныг  хамгаалах, яам байгуулагдсаны 30 жилийн ойн босгон дээр байгаль орчны сүүлийн 30 жилийн төлөв байдлын өөрчлөлтийн мэдээ, тоо баримтыг нэгтгэн холбогдох дүгнэлтийн хамт гаргаж байгаагаараа ихээхэн онцлогтой болсон юм. 


Байгаль орчны төлөв байдлын 2015-2016 оны тайлан нь цаг агаар, уур амьсгалын төлөв байдал, өөрчлөлтийн хандлага, байгалийн баялгийн  нөөцийн хамгаалалт, ашиглалт, нөхөн сэргээлт мөн байгаль орчны бохирдол өөрчлөлтийн төлөв, мөн байгаль орчны засаглалын төлөвшил, хөгжил гэсэн дөрвөн бүлэгтэйгээр хэвлэгдсэн байгаа. 


Энэхүү тайланд туссан зарим тоо баримтыг бид онцлон дурдахыг хүсэж байна. Дэлхийн дулаарлын нөлөө манай оронд эрчимтэй ажиглагдаж 1940 оноос хойшхи цаг уурын байнгын ажиглалтын мэдээгээр агаарын дундаж температур сүүлийн 70 гаруй жилд 2,2°С-аар нэмэгджээ. 


1997-2001 онуудад хур тунадас маш бага, 30°С-ээс дээш халуун өдөр олон байснаас чийгийн баланс хасах утгатай болж сүүлийн 70 гаруй жилийн хамгийн хуурайшилтай үе болсон байна. 


2015 оны жилийн дундаж агаарын температурыг олон жилийн дундажтай харьцуулахад говь болон тал хээр, Орхон Сэлэнгийн сав нутгаар хасах 1,2-1,3°С, Идэр Тэсийн сав нутаг, Хөвсгөлийн уулс, Дархадын хотгор орчмын нутгаар 1,6-1,9°С, Алтайн уулс, Их нууруудын хотгор, Төвийн нутгаар 1,5-1,7°С-аар дулаарсан байна. 2016 оны жилийн дундаж  агаарын температур олон жилийн дунджаас 0.4°С-аар дулаан, 2015 оныхоос 1°С-аар сэрүүн болсон байна.

Сүүлийн жилүүдэд агаар мандлын гаралтай аюултай болон гамшигт үзэгдлийн тоо ихсэж, 1990-2000 онуудад жилд дунджаар 30 орчим аюултай үзэгдэл ажиглагддаг байсан бол 2001-2016 онд 2 дахин нэмэгджээ. Шороон шуургатай өдрийн тоо 2017 онд 37 байсан бол 2015 онд 47 болж өссөн байна. Монгол Улсын хүлэмжийн хийн нийт ялгарлын хэмжээ дэлхийн дунджаас бага боловч нэг хүнд ногдох хүлэмжийн хийн ялгаралт нь 2014 оны байдлаар 6,08 тонн СО2-экв  байгаа нь дэлхийн дунджаас харьцангуй өндөр байгаа юм.. Манай орны байгаль, нийгэм, эдийн засгийн салбарын уур амьсгалын өөрчлөлтийн нөлөөллийн үнэлгээний дүнгээр мал аж ахуй, газар тариалан, ойн аж ахуйн салбарт үзүүлэх сөрөг нөлөөлөл нэмэгдэх ч хандлагатай байгаа юм.


Уур амьсгалын өөрчлөлт, бэлчээрийн зохисгүй ашиглалт, уул уурхайн үйл ажиллагаа зэргээс үүдэлтэй газрын доройтол, цөлжилт эрчимтэй явагдаж нийт нутаг дэвсгэрийн 76.8% цөлжилтөд өртсөн байна. Аймгуудыг авч үзэхэд Говьсүмбэр аймгийн 62,8%, Дорнод аймгийн 43,5%, Сүхбаатар аймгийн 31,3%, Дундговь аймгийн 27,9%, Өмнөговь аймгийн 17,5% тус тус цөлжилтөд хамрагдсан өндөр үзүүлэлттэй гарч байна. 2016 оны гадаргын усны нэгдсэн тооллогын дүнгээр 774 булаг, шанд, 263 гол горхи, 346 нуур хатаж ширгэсэн гэсэн судалгааны дүн гарч байна. 


2016 оны байдлаар уул уурхайн зориулалтаар 27068 га талбай эвдрэлд орсноос 11375 га буюу 42%-д техникийн нөхөн сэргээлт, 7425 га талбай буюу 27,4%-д биологийн нөхөн сэргээлтийг тус тус хийсэн байна. 2016 оны байдлаар 16 аймгийн 34 сумын нутагт 1637 га талбай бүхий 96 хэсэгт бичил уурхайн олборлолт явагдаж байна.


Ойн сангийн 2016 оны үзүүлэлтийг 2013-2014 оныхтой харьцуулахад нийт талбай 137,8 мянган га-аар, нөөц 1948,1 мянган шоо метрээр нэмэгдэж, ойрхог чанар 0,1%-аар өссөн байна. Хууль бус мод бэлтгэл, ойн түймэр, хортон шавжийн хөнөөлд өртөх замаар ойн нөөцийн хомсдол, доройтол нэмэгдэж байна. 


Монгол Улсын тусгай хамгаалалттай газар нутаг 2000 онд нийт нутаг дэвсгэрийн 13,8%, 2014 онд 17,4%, 2017 онд 17,8% болж өссөн байна. 2016 оны байдлаар 21 аймгийн нийт 57,9 сая га газар нутгийг орон нутгийн тусгай хамгаалалтад авсан байна.


Сүүлийн жилүүдэд хот, суурин газрын хүн ам, автомашины тоо ихээхэн өсөж, үйлдвэрлэл, үйлчилгээ нэмэгдэхийн хэрээр агаар, хөрс, усны бохирдлын түвшин зөвшөөрөгдөх хэмжээнээсээ давах тохиолдол тогтмол гарч байна. Улаанбаатар хотын агаар дахь хүхэрлэг хийн жилийн дундаж агууламж хүлцэх агууламжаас 2015 онд 2,4 дахин, 2016 онд 3 дахин их гарчээ. Орон нутгийн хэмжээнд авч үзвэл Баянхонгор болон Даланзадгадад хүлцэх агууламжаасаа 1,6-1,8 дахин их байна.


Түүнчлэн хот, суурин газрын хог хаягдлын хэмжээ 2015 онд улсын хэмжээнд зөвшөөрөгдсөн 371 төвлөрсөн цэгт 2,3 сая тонн хог хаягдал тээвэрлэн хаясан байна. Нийт хог хаягдлын 90,9%-ийг ахуйн, 9,1%-ийг үйлдвэрлэлийн хог хаягдал эзэлсэн байна. Дахин боловсруулах боломжтой хог хаягдлын дөнгөж 0,31%-ийг дахин боловсруулжээ. 


Байгаль орчны салбарт 27 хууль, 18 үндэсний хөтөлбөр өнөөдрийн байдлаар хэрэгжиж байна. Түүнчлэн олон улсын 12 конвенци, 5 протоколд нэгдэн, 30 гаруй улстай хоёр талт хамтын ажиллагааны гэрээ байгуулан ажиллаж байна. 


Байгалийн нөөц ашигласны төлбөрөөс 2013-2016 онд жилд дунджаар 61,6 тэрбум төгрөг орон нутгийн төсөвт төвлөрсөн байна. 2016 онд байгалийн нөөц ашигласны төлбөрийн орлогын 70 тэрбум төгрөгөөс дөнгөж 29%-ийг байгаль хамгаалах нөхөн сэргээх арга хэмжээнд зарцуулжээ. Монгол Улсын Засгийн газраас аялал жуулчлалын салбарт хамтран ажиллахаар 11 улстай Засгийн газрын түвшинд, 11 улстай яамдын түвшинд гэрээ, хэлэлцээр байгуулан хамтран ажиллаж байна. 2016 онд манай улсад 404 мянган жуулчин аялж, 312 сая ам долларын орлого оруулсан нь 2015 онтой харьцуулахад жуулчдын тоо 4,4%-аар өсөж, орлогын хэмжээ 11,4% болсон байна. 


Тайланд төлөв байдлын өнөөгийн нөхцөл байдлыг тодорхойлохын зэрэгцээ цаашид авч хэрэгжүүлэх арга хэмжээний талаархи дүгнэлт, санал, зөвлөмжийг тусган оруулсан болно. 


Улс орны эдийн засгийн хөгжлийг эрчимжүүлэх, ард иргэдийн амьжиргааны түвшинг нэмэгдүүлэх бодлогыг хэрэгжүүлэхдээ төлөв байдлын тайланд тусгагдсан гол дүгнэлт, санал, зөвлөмжүүдийг сайтар анхаарч, байгалийн нөхцөл, нөөц, даацад нийцсэн байх тулгуур зарчмыг баримтлах зайлшгүй шаардлагатай гэж бид үзэж байгаа юм. Анхаарал тавьсан та бүхэндээ баярлалаа. 

Ц.Гарамжав: - Хэлэлцэж байгаа асуудалтай холбогдуулан үг хэлэх гишүүд товчлуураа дарна уу? Асуулт асуух гишүүд кнопоо дарна уу? Баделхан гишүүнээр тасалъя. Содбаатар гишүүний микрофоныг өгье.


Я.Содбаатар: - Байгаль орчны төлөв байдлын тайланг хэлэлцэж байна. Үүн дээр хоёр гурван зүйл дээр онцолж ярья гэж бодож байна. Нэгдүгээрт, ойрын өдрүүдэд нэлээн нар гарч ихэнх нутгаар хуурайшилт өндөр байх шиг байна. Манай Байгаль орчны яам хур тунадас хуримтлуулах, үүл буудах хөрөнгө мөнгө хэр байгаа вэ? Бүр болохгүй бол Засгийн газрын  нөөц хөрөнгө гээд санал тавиад энэ асуудлыг нэг талдаа гаргахгүй бол сая төсвийн тодотгол хэлэлцэж байхад бид нар хэдэн шаардлагатай төсөв мөнгө ярьсан. Тэгээд хасагдах шиг болсон. Тийм учраас одоо сайдын нөөцөд юм байна уу? Байхгүй бол Засгийн газарт ойрын үед оруулахгүй бол манай газар тариалангийн гол бүс нутгууд бусад газруудаар нэлээдгүй хуурайшилт эхэлчих юм бол энэ зун олон жилийн дунджаар харьцангуй халуун зун болж магадгүй гэсэн мэдээлэлтэй байгаа юм. Үүн дээр хариулт өгөөч.


Хоёрдугаарт, Байгаль орчны яамны гол анхаарах асуудал бол усны менежментийн асуудал л даа. Монгол орны хувьд ялангуяа үйлдвэржилт томоохон бүтээн байгуулалтын ажлууд том төслүүд явж байгаа. Нөгөө талдаа бид нар яриад байгаа байгаль орчны төлөв байдалтай холбоотой  хамгийн гол ярих зүйл бол усны асуудал гэж ойлгож болно. Ер нь Хэрлэн говь, Орхон говь гээд бид нар хэд хэдэн төслүүд мэргэжлийн хүмүүс боловсруулчихсан байдаг. Энэ төслүүд ямар шатанд явдаг юм бэ? Эд нарыг явуулах боломж нөхцөл байна уу? Тухайлбал, Туул голыг цаашдаа бид нар удаашруулах ёстой гэж боддог. Урсцад нь тохируулга хийх ёстой гэж боддог. Энэ чиглэлийн төсөл хөтөлбөрүүдийг яг тодорхой саналуудыг шинэ Засгийн газар байгуулагдан ажиллаж байгаа учраас мэргэжлийн яамны зүгээс ямар бодлого чиглэл барьж байгаа вэ? 


Ялангуяа усны манайх дандаа гадагшаа урсаад гардаг устай, усныхаа нөөцийг дандаа гадагшаа алддаг орон. Тийм учраас олон улсын түвшинд хоёр хөрш орнуудын түвшинд хоёр талт хамтын ажиллагааны түвшинд энэ асуудлуудаа зөв ойлгуулах чиглэлээр ямархуу ажлууд явагдаж байна вэ? 


Гуравдугаарт, Монгол орны нэг том баялаг бол би ургамлын нөөц гэж ойлгоод байна л даа. Ялангуяа эмийн ургамлын нөөцөөр Монгол Улс дэлхийд эхний хэдэд орох ийм түвшнийх. Цаашдаа үүнийг тарималжуулах, ер нь ургамлын  нөөцийн менежментээ зөв хийх, ашиглалтыг зөв болгох энэ чиглэлээр ямар зүйлүүд тусгагдаж орж байгаа юм бэ гэдгээр тодорхой мэдээлэл нэмж авах хүсэлтэй байна.


Хоёр санал байна. Нэг нь энэ гарах тогтоолын төсөл дээр Ерөнхий сайд Монгол Улсын Засгийн газар тодорхой чиглэл болгосон тогтоолын төсөл Байнгын хороо гаргах юм байна. Энэ тогтоолын төсөл дотор эргээд 2018 оны эхний улиралд багтааж Байнгын хороонд Байгаль орчны сайд танилцуулах үүрэгтэй. Тийм учраас үүн дээр хэрэгжих юмнуудаа зөв томьёолж орохгүй бол хэрэгжихгүй зүйлүүд тавиад дараа нь сайд минь та бас ороогдож магадгүй шүү дээ. Жишээ нь, Байгаль орчны төлөв байдлын тайланд орсон мэдээллийг олон нийтэд мэдээлэх, байгаль орчны бохирдол доройтлын асуудлаар бага, дунд сургуулийн сургалтын хөтөлбөрт тусгана гээд оруулчихсан байх жишээний. Энэ өгүүлбэрийг уншвал. Ер нь бол яах вэ, би сая холбогдох хүмүүстэй нь ярьж байхад байгаль орчин, хүрээлэн буй орчин эх оронч үзэл санаа, улс орныхоо  байгалийнхаа сайн сайхныг залуу хойч үед хүргэх үүднээс бага дунд сургууль.. /минут дуусав./

Ц.Гарамжав: - Содбаатар гишүүнд нэг минут олгоё. 

Я.Содбаатар: - Бага дунд сургуулийн сургалтын хөтөлбөрт тодорхой байгалийн чиглэлийн байгалийн шинжлэлийн чиглэлийн хичээлүүдийн агуулгыг нэмэх, хөтөлбөрт цагийг нэмэх ийм шаардлага байгаа юу гэвэл байгаа. Сая бид нар Хог хаягдлын хууль оруулахад энэ чиглэлээр тодорхой саналууд оруулж байсан. Түүнтэй адилхан байгаль хамгаалах, хүрээлэн буй орчин, энэ чиглэлийнхээ юмнуудыг тусад нь салгаж оруулахгүй бол үүнийг уншихад 4 дүгээр заалтаар та дараа нь энэ төлөв байдал гээд энэ номыг дунд сургуульд оруулаагүй гээд таныг шүүмжилж магадгүй. Ийм даалгавар өгөх гээд байна шүү дээ. 


Шинжлэх ухааны академид өгч байгаа юмыг бас томьёолол агуулгын хувьд нь  нэлээн найруулахгүй бол яг энэ зүйлээр явж болохгүй байх. Би саяын хэдэн зүйл дээр оруулах чиглэлээр тогтоолын төсөлд тусгаж өгөөч гэж гурав дахь санал хэлж байгаа. Ялангуяа усны менежменттэй холбоотой, ургамлын нөөц ашиглалттай холбоотой нэг ёсны байгалийн нөөцийн ашиглалт менежменттэй холбоотой юмнуудаа бид нар оруулж өгч явах хэрэгтэй. Зөвхөн хамгаалахаас гадна зөв зохистой ашиглах..

Ц.Гарамжав: - Хариулаад явах уу даа. Байгаль орчны яамнаас хэн хариулах вэ? Байгаль орчны сайд Оюунхорол. 


Оюунхорол сайдын микрофоныг өгье. 


Д.Оюунхорол: - Содбаатар гишүүний асуултад хариулъя. Өнөөдөр уур амьсгалын өөрчлөлт бол нэлээн хүчтэй Монгол Улсад нөлөөлж байгаа. Ер нь уур амьсгалын өөрчлөлтөд өртөмхий байгаа. Үүнээс үүдэлтэйгээр өнөөдөр олон гол горхи мөрөн хатаж ширгэх үнэхээр байгалийн олон сөрөг үзэгдлүүд Монгол Улсад бий болсон. 


Үүнтэй холбоотойгоор яг өнөөдрийн байдлаар бол цаг агаарын температур бол нэлээн дулаарах хандлагатай ойрын тав хоногтой. Тийм учраас ер нь тариалангийн газар бүс нутаг уруугаа хүндрэл үүсэх вий. Хуурайшилт явагдах вий. Үүнээс болгоомжилж ямар арга хэмжээ авах гэж байгаа вэ гэж асууж байна. 


Бид нар саяхан Монгол Улсын Их Хурлаар төсвийн тодотгол хийх үед цаг уурын институтэд хур тунадас оруулах, үүлэнд нөлөөлөх сум худалдаж авах 1000 ширхэг сумны төсвийг оруулсан. Манай Улсын Их Хурлын Байнгын хороогоор энэ асуудал шийдэгдэж чадаагүй хасагдсан. Тийм учраас бид нар нэгэнт нөхцөл байдал хүнд байгаа цаг үед бид нар мөнгө байхгүй гээд хуурайшилт газар авах, нөгөө талаас ойн гал түймрүүд тодорхой хэмжээгээр гарч ийм хэцүү цаг үе тулчихсан байгаа учраас Засгийн газрын хуралдаанд оруулж энэ асуудлыг шийдвэрлүүлж 450 сая төгрөгийг шийдвэрлүүлэхээр болсон 1000 сумыг худалдаж авахаар. Ингээд энэ асуудлаа процедурын дагуу шийдвэрлэхээр Засгийн газар дээр шийдвэр нь гараад Сангийн яаманд үүрэг өгөгдөөд манай яамнаас энэ асуудлыг хөөцөлдөөд Цаг уурын үндэсний газар маань энэ асуудлаа хөөцөлдөөд явж байгаа. Энэ асуудал шийдвэрлэгдэх боломжтой болсон байгаа. 


Хоёрдугаарт, усны асуудлаар ярьж байна. Өнөөдөр Монгол Улсад усны нөөц хомсдолтой, гадаргын усны нөөцөө бид нар ашиглаж чаддаггүй. Ихэвчлэн гүний усаа ашиглаж байгаа. Говийн бүс нутаг руугаа илүү их хүн амын ундны уух усны хомсдолд орох аюул ч нүүрлэж байгаа. Цаашдаа таны саяын хэлдгээр ер нь гадаргын усаа ашиглах асуудал дээр яг бодитой ямар зүйлийг хийж чадах вэ гэдэг ийм асуудал байгаа. Орхон говь төслийг хэрэгжүүлэх ТЭЗҮ-үүдийг Дэлхийн банкны шугамаар хэрэгжүүлэхэд бэлэн болчихсон байдаг. Харамсалтай нь яг энэ төсөл хөтөлбөрийг хэрэгжүүлэх санхүүжилтийг оруулах гадаад дотоодын хөрөнгө оруулагчид олддоггүй. Энэ бол нэлээн том дүнтэй санхүүжилт шаардагдаж байгаа. Бид нар сая БНХАУ-д Монгол Улсын Ерөнхий сайдыг айлчлах үеэр бид нар санал болгож Хэрлэн говь төслийг хэрэгжүүлэх асуудлыг ер нь нэлээн эрчимтэй хөөцөлдөж ярьж, санхүүжилтийн эх үүсвэрийг олох боломжийг судлаач гэж ийм санал өгч явуулсан. Үүний үр дүн гарах байх гэж бодож байгаа. Ерөнхий сайдын айлчлалын үеэр гурван том хэлэлцээрт Байгаль орчин, аялал жуулчлалын яамны санал дэмжигдсэн байгаа. 


Нэгдүгээрт, өмнөд ба өмнөдийн уур амьсгалын өөрчлөлтийн сангаас хамтран ажил тодорхой төсөл хөтөлбөрүүдийг дэмжиж ажиллахаар ийм шийдвэр гэрээ хэлэлцээрүүд хийгдэхээр болсон байгаа. Энэ бол манай салбарт нэлээн боломжийн үр дүнтэй бид нар томхон төсөл хөтөлбөрүүдээ хэрэгжүүлэх, гадаргын усаа ашиглах төслөө явуулах боломж бүрдэх байх гэсэн ийм саналтай байгаа. 


Туул голын усан хангамжийг сайжруулах Улаанбаатар хотын усан хангамжийг сайжруулах чиглэлээр төсөл хэрэгжиж байгаа. Улаанбаатар хотын цэвэрлэх байгууламжийг эхний ээлжид барьж ашиглалтад оруулах ёстой. Үүн дээр түшиглээд Мянганы сорилын сангаас 350 сая америк долларын төсөл.. /минут дуусав/


Ц.Гарамжав: - Оюунхорол сайдад нэг минут өгье.


Д.Оюунхорол: - Туул голын усан хангамжийг нэмэгдүүлэх чиглэлээр төсөл хэрэгжинэ. Тэр тусмаа Улаанбаатар хотын усан хангамжийг нэмэгдүүлэх, зөөврийн усан хангамжийг сайжруулахад тодорхой туслалцаа үзүүлэх, Туул голын усан хангамжийн усны нөөцийг нэмэгдүүлэх чиглэлээр энэ төслүүд ажиллахаар ерөнхийдөө төсвийн төсөлд нь туссан байгаа. Санхүүжилт нь эхлээд 260 сая америк доллар байсан. Одоо бол 350 болж өссөн. ТЭЗҮ-ээ Америкийн тал өөрсдөө хийхээр болж бас л 10.5 сая америк долларын тусламж өгөхөөр болсон. Энэ бол үндсэндээ шинэ цэвэрлэх байгууламжийг  ч барьчих хэмжээний ийм санхүүжилт, хөрөнгө мөнгийг Мянганы сорилын сангаас олгохоор болсон байгаа. Энэ бол сайн ажил явж байгаа. Ингэснээр манай Туул голын усан хангамжийг нэмэгдүүлэх асуудал, Туул голын бохирдлыг бууруулах, саарал усны технологийг ашиглах энэ боломжуудыг Мянганы сорилын сангийн төслөөр хийж хэрэгжүүлэх боломжтой. 


Ц.Гарамжав: - Баделхан гишүүн асуултаа асууя.

Х.Баделхан: - Баярлалаа. Ер нь дэлхийн цаг уурын дулаарал эрчимтэй явагдаж байгаа л даа. Манай аймгийн Алтай таван богдоос эх авдаг Мөсөн гол гэж байгаа л даа. 40 км үргэлжилдэг. Энд урьд өмнө нь хүн очиж чаддаггүй байсан. Тэгсэн чинь өнөөдрийн фейсбүүк дээр түүний зургийг нь тавьчихсан байна. Маш их эрчимтэй хайлж байгаа л даа. Хүн болгон очдог болсон, жуулчид маш их очдог болсон. Энэ бол дэлхийн цаг уурын дулаарлыг харуулж байгаа л даа. Би хоёр асуулт асууя. Нэгдүгээрт, энэ тайлан дотроо хүлэмжийн хийн хэмжээ 2002 оныг 2014 онтой харьцуулахад манайд 2 дахин нэмэгдсэн байна. 

Тэгээд хүн амын тоо цөөн ч гэсэн өнөөдөр дэлхийн дундаж түвшнээс өндөр байна гэж Оюунхорол сайд  хэллээ. Ингээд төрлөөр нь авч үзэх юм бол энэ ном дээр байна л даа 1990 оныг 2014 онтой харьцуулаад гаргахад манай улсын хэмжээнд нийтдээ хөдөө аж ахуйгаас ялгарах хүлэмжийн хий, эрчим хүчнээс ялгарах хүлэмжийн хийн хэмжээг бол бараг нэг түвшинд ойролцоо юм байна. Бага хэмжээгээр хөдөлсөн юм байна. Бараг хөдлөөгүй байна. Эрчим хүчнээс ялгарч байгаа хүлэмжийн хийг багасгах талаар бид нар мэдээлэл авч байгаа л даа. Хөдөө аж ахуйгаас ялгарч байгаа хүлэмжийн хийг багасгах талаар ер нь ямар арга хэмжээ авч байна вэ? Цаашдаа яах вэ? Манай улс бол хөдөө аж ахуйн орон шүү дээ. 

Хоёр дахь нь энд агаарын орчны бохирдлыг бууруулах үндэсний хөтөлбөр гэж маш том хөтөлбөр гаргасан байна. Засгийн газраас баталсан байна. 2025 он хүртэл хүрэх түвшнийг баталсан байна. Тэгээд Оюунхорол сайд баталсан хэрэгжүүлэх арга хэмжээний төлөвлөгөө гэж маш том төлөвлөгөө гаргасан байна л даа. Энэ бол ажлын эхлэл. Гэхдээ бид бол сайхан төлөвлөгөө гаргадаг. Яг хэрэгжих дээр бол хөрөнгө мөнгөн дээр очоод тулаад бүх юм хасах шүү дээ. Тийм учраас энэ том хөтөлбөрийг хэрэгжүүлэхэд хир хэмжээний хөрөнгө төлөвлөсөн юм бэ, хөрөнгө шаардлагатай вэ? Тэр хөрөнгийн эх үүсвэрийг шийдсэн үү гэсэн хоёр дахь асуулт байна.

Гурав дахь нь нэг санал байна. Сая Содбаатар гишүүн хэллээ. Тэр тогтоолын төсөл дээр жаахан найруулгыг нь анхаарах нь зөв юм байна. Тухайлбал, байгаль хамгаалах, хүрээлэн буй орчны бохирдлын доройтлоос сэргийлэх чиглэлээр бага дунд сургуулийн сургалтын хөтөлбөрт гэж үүнийг сургалтын хөтөлбөрт оруулах гэсэн байдлаар тогтоолыг жаахан засах нь зүйтэй байна гэсэн ийм саналтай байна. Баярлалаа. 

Ц.Гарамжав: - Оюунхорол сайдын микрофоныг өгье. 


Д.Оюунхорол: - Баделхан гишүүний асуултад хариулъя. Үнэхээр уур амьсгалын өөрчлөлтийн асуудал бол хил хязгааргүй явж байгаа ийм том сэдэв. Үнэхээр өнөөдөр олон мөс болон мөстлөгтэй уулнууд хайлж байна. Үүнээс үүдэлтэйгээр усны түвшин зарим газраа нэмэгдэж байна. Зарим газраа энэ олон төрлийн өвчин үүсэх ийм магадлал бий болж байна гэж дэлхийн олон судлаач, эрдэмтэд энэ асуудлыг судалгаа гаргаж тайлбарлаж байгаа. 


Тэгэхээр бид нар уур амьсгалын өөрчлөлтийн өртөмтгий байгаа асуудлаасаа яаж зайлсхийх вэ гэдэг асуудал бол бид нар хүлэмжийн хийн ялгаруулалтаа 14 хувиар бууруулна гэсэн Парисын хэлэлцээрийг соёрхон батлахад оролцож хүлээсэн үүргээ биелүүлэх шаардлагатай байгаа. Энэ бодлогын хүрээнд бид нар авч хэрэгжүүлэх ёстой хамгийн гол арга хэмжээнүүд бол нэгдүгээрт ой, ногоон байгууламжийнхаа тоог бид нар нэмэгдүүлэх ёстой. Мод бол маш сайн тарих ёстой. Сүүлийн үед дэлхийн олон эрдэмтэн судлаачид нэг хүн 136 ширхэг мод тарих юм бол хүлэмжийн хийг бууруулах уур амьсгалын өөрчлөлтийн нөлөөллийг бууруулахад бодитой хувь нэмэр оруулна гэсэн ийм судалгааг гаргаж байгаа юм. Тийм учраас сая Монгол Улсад мод тарих өдөр болсон. Энэ өдрийн арга хэмжээнд Монгол Улсын хэмжээнд сая гаруй модыг тарих ийм арга хэмжээг Улаанбаатар хот болон бүх аймаг орон нутгууддаа бид нар хийсэн. 


Нэгдсэн дүнгээ бид нар ирэх 7 хоногт авч гаргаж дуусна. Энэ арга хэмжээнд хүүхэд багачууд, хөгшид залуучуудгүй энэ арга хэмжээнд идэвхтэй оролцдог болжээ. Үнэхээр хүн болгон мод тарих буяны үйлст оролцдог болсон юм байна гэж бодож баярлаж байгаа. Тийм учраас бид цаашдаа бид уур амьсгалын өөрчлөлтийн нөлөөллийг бууруулахад манай Монгол Улсын Их Хурлаас гаргаж байгаа зарим шийдвэрүүд бас нэмэр тусаа өгнө гэж бодож байгаа. Жишээлбэл, Монгол Улсад насжилт өндөртэй байгаа авто машинуудыг орж ирэхийг хориглох, авто машинаас гарч байгаа хорт утааг бууруулах чиглэлээр тодорхой үүрэг хүлээсэн байдаг. Энэ үүргээ бид нар биелүүлэх ёстой. 


Гуравдугаарт, бид нар нийтийн тээврийн хэрэгслийг дизелийн түлшээр явдаг хорт утаа ялгаруулдаг ийм авто машинууд явж байгаа. Үүнийгээ багасгах чиглэлээр бодитой ажлуудыг хийх ийм олон асуудал байгаа. 


Үүнийгээ бид нар агаар орчны хөрсний бохирдлыг бууруулах үндэсний хөтөлбөрийг Монгол Улсын Засгийн газрын хуралдаанаараа батлуулж, тодорхой ажлын төлөвлөгөө гаргаж идэвхтэй ажиллаж байна. Бид нар зөвхөн 10 сараас эхлээд айл болгон галаа түлээд эхлэхээр агаарын бохирдол эхэлж байна гэж ярьдаг байх биш одоогоос эхлээд агаарын бохирдол орчны бохирдлыг бууруулах чиглэлээр тусгай төлөвлөгөөтэй, хөтөлбөртэй хийх ажилтай, тэр хүртэл өөрөөр хэлбэл, агаарын бохирдлыг бууруулах чиглэлээр тодорхой арга хэмжээнүүдийг авах зайлшгүй шаардлагатай байна гэж үзэж байгаа. Нэгэнт улсын төсөв эдийн засаг хүнд байгаа ийм цаг үед бид нар бүх зүйлийг мөнгөөр шийдвэрлэх боломжгүй гэж үзэж байгаа. Боломжтой хүнээс шалтгаалдаг арга хэмжээнүүдээ тодорхой үе шаттайгаар авч  хэрэгжүүлэх ажлууд байна. 


Засгийн газрын зүгээс маш тогтвортой бодлогыг агаарын бохирдлыг бууруулах чиглэлээр авч хэрэгжүүлэх шаардлагатай гэж бид үзэж байгаа. Тийм учраас 2017, 2018 ондоо бол эрчим хүчний шөнийн тарифыг тэглэх ёстой. Энэ шийдвэрээ бид нар эрт гаргаад энэ дагуу айлууд гэр хороололд амьдарч байгаа иргэд маань шөнийн тарифыг ашиглаад..

Ц.Гарамжав: - 1 минут тодруулга байна уу? Олгоё. 

Д.Оюунхорол: - Иргэд маань ч гэсэн өөрийнхөө амьдралын хэв маягийг өөрчлөөд Засгийн газрын энэ олгож байгаа боломж шийдвэрийг ашиглаад гэрийнхээ дулааныг өвөлдөө нүүрс түлэхгүй, түүхий нүүрсээ түлэхгүйгээр эрчим хүчээр цахилгаанаа авъя. Тийм учраас халаагуураа худалдаж авъя гэдэг ийм боломжийг олгоно гэж үзэж байгаа. Үүнтэй холбогдуулаад бид орлого багатай ядуу, орлогогүй байгаа иргэдэд зориулаад ногоон зээлийн сангаас хүү багатай урт хугацаатай халаагчаа худалдаж авах  тэр боломжийг арилжааны банкнуудаар дамжуулаад дэлхийн олон улс оронд ногоон зээлийн сан бий болчихсон ажиллаж байна. Энэ сангуудаас хүү багатай урт хугацаатай зээлүүдийг авахаар болсон. Эхний ээлжид нар Хас банкны шугамаар 25 сая америк долларыг оруулж ирээд энэ Ногоон зээлийн сангийн үйл ажиллагаандаа зарцуулахаар ажлаа эхлүүлсэн байгаа. Энэ ажлууд бодитой ажил болгож чадвал Улаанбаатар хотод орж ирэх түүхий нүүрс..


Ц.Гарамжав: - Энд асуулт байна. Усны нөөц ашиглалтын төлбөр, байгалийн нөөц ашиглалтын төлбөр, орлогын зарцуулалтын талаар танилцуулна уу? Ер нь нөөц ашигласны төлбөрүүд нь зохих хууль журмынхаа дагуу зарцуулагдаж чадаж байгаа юу? Байгаль орчны нөхөн сэргээлтийн зардалд тодорхой хувийг нь эргүүлэн ашиглах ёстой. Энэ хууль журам маань хэрэгжиж байна уу гэсэн асуулт байна. Энд  хариулна уу? Оюунхорол сайдын микрофон.

Д.Оюунхорол: - Гарамжав даргын асуултад хариулъя. Ер нь байгаль орчны чиглэлээр хэрэгжих ёстой хууль тогтоомжуудын хэрэгжилт маш хангалтгүй явж байгаа. Өнөөдрийг болтол агаарын, усны, орчны бохирдлыг бууруулах чиглэлээр авдаг хураамж төлбөрүүд бол зарим нэг нь аймаг орон нутагтаа орж аймаг орон нутгийн төсвийг бүрдүүлж байна. Зарим  нэг нь улсын төсөвт шууд нөхөөс болоод ашиглагдаж байгаа учраас байгаль орчныг сэргээх, нөхөн сэргээх энэ арга хэмжээнд хамгаалалтад зарцуулагдаж чадахгүй байгаа юм. Тийм учраас бид нар удаа дараа улсын төсөв хэлэлцэх үед яриад байгаа ганц зүйл бол байгаль орчныг нөхөн сэргээх, хамгаалах үйлст зориулж хурааж авдаг төлбөр хураамжуудаа яг энэ байгаль орчны салбарт нь зориулдаг, зарцуулдаг болгоод өгөөч гэж гуйж байгаа юм. Сангийн яам жишээлбэл, агаарын бохирдлыг бууруулахад зориулж жилдээ 30 тэрбум төгрөгийг хурааж авч байгаа. Энэ 30 тэрбум төгрөгөөс тавхан тэрбум төгийг агаар орчны бохирдлыг бууруулахад зарцуулж байх жишээтэй.

Усны төлбөрөө манайхан нэлээн нэгдсэн мэдээллийг хүргэмээр байна. Ажлын хэсгийн микрофон дээр аймаг орон нутгаар нь улсын төсөв хэдэн төгрөг орж байгаа юм бэ, аймаг орон нутаг хэдийг нь авч байгаа юм бэ? Энэ төлбөрийн хэмжээ ямар байгаагаа танилцуулаач. Бид нар Байнгын хорооноос өгсөн үүрэг даалгаврын дагуу ус бохирдуулсны төлбөрийн  хураамжийг нэмэгдүүлэх асуудлаар  хуулийн төсөл санаачлаад боловсруулаад Засгийн газрын хуралдаанаараа удахгүй хэлэлцүүлэх гэж байна. Бүх яамнаас санал авч байна. Энэ бодлогын хүрээнд бид нар ус хэрэглэдэг, ашиглаж байгаа түүнийг бохирдуулсан хүн бүхэнд тодорхой хэмжээний төлбөр хураамж тавих асуудлыг хуулиар шийдвэрлэж оруулъя гэж байгаа юм. 

Саарал усны технологи ашиглаад үйл ажиллагаа явуулж байгаа аж ахуй нэгжүүдийг татвараас нь чөлөөлье, урамшуулъя, дэмждэг болъё. Ийм төрлийн техник тоног төхөөрөмжийг оруулж ирээд саарал усны технологи ашиглаж байгаа аж ахуй нэгжүүдийг татварын хөнгөлөлтөд хамруулдаг болгоё гээд өөрөөр хэлбэл, аж ахуй нэгжүүдийг байгаль орчныг хамгаалах чиглэлийн ажил арга хэмжээг явуулж байгаа тохиолдолд нь дэмжиж урамшуулъя. Үнэхээр бохирдуулж байгаль орчинд сөрөг нөлөө үзүүлж байгаа бол хохирлыг хэмжээг тооцдог аргачлалыг нь боловсруулаад хуулиар төлбөр хураамж авдаг болъё гэсэн ийм зарчим концепцитойгоор хуулийнхаа төслийг боловсруулаад Засгийн газрын хуралдаанд удахгүй оруулж Улсын Их Хуралд өргөн барих гэж байгаа. 

Ц.Гарамжав: - Ажлын хэсгээс 3 дугаар микрофоныг өгье. Нямдаваа Байгаль орчин,  аялал жуулчлалын яамны газрын дарга. 

Г.Нямдаваа: - Түрүүчийн асуултуудад зарим нэг нэмэлт тайлбарыг хэлье. Түрүүчийн асуулт дээр  нэгдүгээрт байгалийн ургамлын нөөцийн ашиглалттай холбогдуулаад бид нар тайлангийнхаа 43-53-ын хооронд тодорхой бичсэн байгаа. Энд хамгийн гол нь Шинжлэх ухааны академи дээр туршилт судалгаа хийгээд 69 овгийн 139 төрлийн 600-аад зүйлийн ургамлыг нутагшуулж тарималжуулж ингэж үзсэн. Эдгээрээс 450 орчим ургамлыг дахиж тарималжуулж нутагшуулж бүрэн ашиглах бололцоотой байна гэж үзэж байгаа. Эдгээрийн дотор ялангуяа нэн ховор болон эмийн ургамлын ашигт ургамлууд багтаж байгаа. Ийм учраас Байгаль орчны яамнаас барьж байгаа гол бодлого бол гадагшаа унаган байдлаар нь экспортлох биш, харин палантас маягаар тариалалтыг явуулах энэ чиглэл дээр аж ахуй нэгжүүдийг дэмжиж, мэргэжлийн зүгээс туслалцаа дэмжлэг үзүүлж эрх олгож ингэж ашиглаж байгаа. 

Дараагийн чиглэл дээр усны нөөцтэй холбоотой асуултууд асуусан. Би зориуд пресентацийн ханан дээр үзүүлж байгаа зургийг харуулъя. Ялангуяа Содбаатар, Баделхан гишүүний асуулт дээр аль алин дээр нь гарсан. Жишээлбэл, төвийн бүс дээр ажиллаж байгаа Хангай, Хэнтийн бүсэд орж ирж байгаа голуудын маань 70 гаруй хувь нь гадагшаа урсаад явж байгаа юм. Тийм учраас энэ гадагшаа үнэгүйгээр урсаад алга болж байгаа голуудаа түрүүчийн гишүүний асуусанчлан Хэрлэн говь, Орхон говь гээд томоохон төслүүд тэдгээрээс гадна бусад зарим гол дээр нь өөрийнх нь тохируулга хийх, мөн Онон гол дээр, Угалз голын чиглэл дээр тохируулга хийх маягаар тэжээл өгөх гэх мэтчилэнгээр энэ төслүүдийг  хэрэгжүүлэх чиглэл дээр судалгааны ажлууд, зарим чиглэл дээр нь ТЭЗҮ нь хүртэл боловсрогдсон ийм байгаа. Үүн дээр гарч байгаа гол бэрхшээл бол ОХУ-д Байгаль нуурын эко системийг алдагдуулахгүй байхтай холбогдсон асуудлаар байнгын бэрхшээлийг учруулж байгаа. Энэ чиглэл дээр Байгаль орчны яамнаас ажлын хэсэг гаргаж Байнгын явуулж, өнөөдөр гэхэд манай газрын дарга Мягмар тэргүүтэй ажлын хэсэг холбогдох хэлэлцүүлгүүдийг Сэлэнгэ, Буриадын  нутаг, ОХУ-ын Эрхүү мужийн хэмжээнд хийгээд ажиллаж байгаа. Энэ гол чиглэл байгаа. Хоёр дахь чиглэл бол түрүүн Баделхан гишүүний асуусан шиг мөнх цаст мөсөн голын хайлалт маш ихтэй байгаа. Жишээлбэл, өндөр нь 3500-аас дээр метрт жилд 5 метр хүртэл мөс хайлж байгаа ийм байдал ажиглагдаж байгаа. Манай мөсөн голын хэмжээг жилийн дундаж урсцын хэмжээ сүүлийн үед 64 км3 бүрддэг гэж тооцдог байсан маань сүүлд 19.7 км3 болж багассан байгаа. 

Тэгэхдээ энэ маань нэг талаас хайлалтаас гадна нөгөө талаас шинжлэх ухааны тооцоо судалгаанууд нэлээн гүнзгийрсэнтэй холбогдуулж шинэ нөөц ингэж гарч ирж байгаа. Ямар ч байсан энэ баруун бүс нутгийн энэ зураг дээрээс харахад усны ашиглалт хамгаалалт дээр энэ бүс нутгийн ялгаатай байдлыг нэн тооцох асуудал гарч ирж байгаа юм. Жишээлбэл, говийн бүс нутгууд гэхэд зөвхөн гүний усыг үндсэндээ бараг 100 хувь ашиглалт явагдаж байгаа юм. 100 хувь гүний уснаас авч байгаа юм. Гэтэл баруун бүс нутагт энэ хайлалтаас үүссэн их устай байдал. 

Жишээлбэл, 2016 оны тооллогоос харахад баруун бүсэд 7 хувийн гол горхины ширгэлттэй байдалд ажиглагдаж байхад зүүн бүс нь 32 хувьтай ажиглагдаж гарсан байх жишээтэй. Тийм учраас баруун бүсийн тэр хайлж байгаа ус гол горхийг цөөрөм нуурууд байгуулах байдлаар хадгалж авч нөөцлөх асуудал дээр гол анхааруулъя гээд манай Байгаль орчны яамны энэ жилийн төлөвлөгөөнд тусгаад ингээд үйл ажиллагаагаа явуулж байх жишээтэй. 

Ийм байдлаар Монгол орныхоо гэтэл энэ говийнхоо бүс нутгийн гүний усыг нэн болгоомжтой ашиглахгүй бол дараагийн слайд дээр та бүхэн харж байна. /минут дуусав./

Ц.Гарамжав: - Нэмэлт 1 минут олгоё.

Г.Нямдаваа: - 10000 жил болж байж сэргээгддэг байх жишээтэй нөхөн сэргээгдэх байдал нь. Тийм учраас бид нар говийн бүс нутгийнхаа усны нөөцийн ашиглалт дээр нэлээн анхааралтай болгоомжтой байж харин гадагшаа урсаад байгаа Хангай, Хэнтийн усны нөөцөө говь руугаа татах асуудал дээр төрийн бодлогын хэмжээнд шийдвэрлэх асуудал чухал байгаа юм. Энэ усны татвар хураамжийн тал дээр Гарамжав дарга асуусан асуултад хариулахад үндсэндээ өнгөрсөн жил гэхэд 70 тэрбум төгрөг татварт авсан 35 хувь хүртэл гээд. Эндээс уг нь ашиглаж чадсан бол 25.5 тэрбум төгрөгийг шууд гол мөрний усны нөхөн сэргээлтэд ашиглах ёстой байсан. Харамсалтай нь дөнгөж 29.7 хувийг нь ашиглаад өнгөрсөн. 

Ийм учраас түрүүн сайдын хэлсэнчлэн нөөцийн татвараа яг зарцуулах ёстой юманд нь зарцуулдаг байх энэ бодлогыг хатуу баримтлах чиглэл дээр манай..

Ц.Гарамжав: - Хэлэлцэж байгаа асуудалтай холбогдуулж асуулт хариулт авч гишүүд дууслаа. 

Санал хэлэх, үг хэлэх гишүүд нэрсээ өгнө үү? Батзориг гишүүнээр тасалъя. Батзориг гишүүний микрофоныг өгье.

Б.Батзориг: - Баярлалаа. Гишүүдийнхээ энэ өдрийн мэндийг хүргэе. Агаар орчны бохирдлыг бууруулах үндэсний хөтөлбөр маш том хөтөлбөр. Монгол  Улсын Засгийн газар, Байгаль орчны яам баталсан. Энэ хөтөлбөр их гайгүй хөтөлбөр болсон. Гол нь бид нар иргэддээ сурталчлах, аж ахуй  нэгждээ сурталчлах үүнийг ойлгуулах ажил чухал. Тэгэхээр манай яам, мэргэжлийн байгууллага нэлээн хийгээрэй гэдгийг хэлмээр байна. Бид сайхан цаас гаргаж чадаж байна л даа. Одоо үүнийгээ ажил болгох асуудал бидний хувьд үлдэж байна гэдгийг хариуцлагатай хэлмээр байна. 

Хэд хэдэн санал байна. Үнэхээр агаарын бохирдлыг бууруулах, хөрсийг хамгаалах ажилд иргэд аж ахуй нэгжийн оролцоо чухал. Бид иргэд аж ахуй нэгжийн дэмжлэггүйгээр энэ ажлыг хийнэ гэж хэлээд ч хэрэггүй. Төр хувийн хэвшлээ дэмжих, иргэдээ дэмжих, аж ахуй  нэгжээ дэмжих асуудал дээр анхаарч ажиллаач гэдгийг хэлмээр санагдаж байна. Манай хотын удирдлагууд ирсэн байна. 

Өнөөдөр энэ гэр хорооллын айл өрхүүд чинь 00 бохир нь хутгалдаад хүнд болсон шүү. Энэ чиглэл дээр дуугарч ярих цаг нь болсон гэдгийг Байнгын хорооны хуралдаан дээр хэлмээр байна, хатуу хэлмээр байна. Хуралдааны тэмдэглэлд ч гэсэн бичүүлмээр байна. 

Хэд хэдэн хурал танилцуулга дээр энэ асуудлаар би нэлээн ярьсан хотын удирдлагуудад. Тэгээд дуугарахгүй байхгүй байгаа юм, ажил хийхгүй байгаа юм. 2011 онд Мөнхбаяр Нийслэлийн Засаг дарга байхдаа нэг удаа Улаанбаатар хотын бүх бохирын цооног бохируудыг нэг удаа ариутгасан юм. Энэ бол маш том ажил болсон. Та бүхэн санаж байгаа Англи улс ус нь бохирдоод хлор өвчин гараад бараг Лондон хот хэцүү байдалд орж байсан шүү дээ. Ийм хэмжээнд хүрэх байдалд хүрчихсэн шүү. Өнөөдөр уулын ус нь буудаг үер болдог. Бүх бохируудаа гаргаж ирээд Улаанбаатар хот баасан дундаа байгаа шүү дээ. Тэгэхээр энэ асуудал дээр хотын удирдлага анхаарч ажиллаач. Яам ч гэсэн үүн дээр хүч өгөөч гэдгийг яамныхнаас хүсэх байна. Үүнийг анхаарахгүй бол бид нар болохоо байсан гэдгийг дахин дахин хэлээд байгаа юм. 

Эцэст нь хэлэхэд, үнэхээр энэ агаарын бохирдлыг бууруулах, хөрсний бохирдлыг арилгахад бол хөрөнгө мөнгөгүйгээр явахгүй. Манай Баделхан гишүүн ч гэсэн асууж байна. 

Агаарын бохирдлыг бууруулах, хөрс ашигласны төлбөр гээд овоо хэдэн төгрөг төсөвт төвлөрдөг юм байна лээ. Хуульд юу гээд заачихсан бэ гэхээр яг энэ төвлөрсөн мөнгийг агаарын бохирдолтой тэмцэх, байгаль орчноо нөхөн сэргээхэд зарцуулна гээд заачихсан. Өнөөдөр амьдрал дээр яаж байна вэ бид нар төсвийн цоорхойгоо нөхөж байна шүү дээ. Тэгэхээр ядаж хууль хэрэгжүүлэх тал дээр манай салбарын сайд, яам анхаарч ажиллаач. Мэргэжилтнүүд бас анхаараач. Энэ удаагийн төсөв хэлэлцэхдээ бид нар бас үүн дээр та нар дуугармаар байна шүү дээ. Бид нар ч гэсэн дуугармаар байна, дуугарч байгаа. Та өөрөө Засгийн газрын гишүүний хувьд Засгийн газрын хурал дээрээ байн байн орилмоор байна, яримаар байна. Би Агаарын бохирдлыг бууруулах дэд хорооны даргын хувьд яримаар байна. Бид хэдүүлээ нийлээд ингээд дуу хоолойгоо нэгтгээд явах юм бол төсвийн цоорхой нөхдөг мөнгө биш болох ёстой шүү дээ. 

Яг агаар бохирдуулсны төлбөр өгсөн юм бол тэр мөнгө агаарын бохирдол арилгахад зарцуулагдах ёстой. Хөрс ашигласан юм бол, ус ашигласан юм бол эргээд гол горхио сэргээх хөрсөө сайжруулахад энэ мөнгө зарцуулагдах ёстой. Энэ тал дээр хамтарч ажиллая гэдгийг хэлж байгаа юм. Үнэхээр цаг агаарын өөрчлөлт хүнд байгаа гэдгийг манай мэргэжлийн байгууллагууд хэллээ шүү дээ. Өчнөөн мянган гол горхи ширгэсэн байна, аймшигтай байна гээд бид нар яриад байна. Одоо түүнтэй хамтраад тэмцье гэж хэлээд байгаа юм. 

Гишүүний хувьд үүн дээр дуу хоолойгоо нэгтгээд мэргэжлийн байгууллага яамтайгаа, хоттойгоо нийлээд тэмцэхэд бэлэн байна гэдгээ хэлье. Хөтөлбөр батлагдсанд маш их баяртай байгаа. Үүнийг ажил болгоход хамтраад зүтгэнэ шүү гэдгийг хэлэх гээд байгаа юм. Баярлалаа. 

Ц.Гарамжав: - Гишүүд үгээ хэлж саналаа хэлж дууслаа. 

Хэлэлцэж байгаа асуудалтай холбогдолтой Байгаль орчин, хүнс, хөдөө аж ахуйн байнгын хорооноос тогтоолын төслийг боловсруулсан байгаа. Байгаль орчны яамнаас оруулж ирсэн саналыг үндэслээд Байнгын хорооны гишүүдийн саналыг тусгаад ингээд тогтоолын төслийг та бүхэнд танилцуулъя.

Байгаль орчны төлөв байдлын 2015-2016 оны тайланг хэлэлцсэнтэй холбогдуулан авах зарим арга хэмжээний тухай Монгол Улсын Их Хурлын тухай хуулийн 19 дүгээр зүйлийн 19.2, 19.2.5, 21 дүгээр зүйлийн 21.5, Монгол Улсын Их Хурлын чуулганы дэгийн тухай хуулийн 47 дугаар зүйлийн 47.6 дахь хэсгийг тус тус үндэслэн тогтоох нь:

Нэг. Байгаль орчны төлөв байдлын тайланг хэлэлцсэнтэй холбогдуулан дараахь арга хэмжээг авч хэрэгжүүлэхийг Монгол Улсын Засгийн газарт чиглэл болгосугай. 

1.Байгаль орчны төлөв байдлын урт хугацааны өөрчлөлтийн байдалд дүн шинжилгээ хийж, үндэсний хэмжээний үндэсний хөгжлийн хөтөлбөр төлөвлөгөө боловсруулахад үндэслэл болох асуудлаар салбар дундын уялдааг хангаж ажиллах.

2.Хүрээлэн буй орчны бохирдол доройтлыг бууруулах, цөлжилттэй тэмцэх, ой тарьж ургуулах, биологийн төрөл зүйлийг хамгаалах, усны нөөцийг арвижуулах, сэргээх ажлын хэмжээг нэмэгдүүлэхтэй шаардлагатай зардлыг жил бүр улсын төсөвт тусгаж байх арга хэмжээг авах. 

Үүн дээр гишүүдийн саяын хэлж байсан саналыг үндэслэсэн байгаа. Байгаль орчны төлөв байдлын урт хугацааны өөрчлөлтийн судалгааг гүнзгийрүүлэх талаар Шинжлэх ухааны академид тодорхой чиглэл өгч ажиллах.

4.Байгаль орчны төлөв байдлын тайланд тусгасан мэдээллийг олон нийтэд мэдээлэх, байгаль хамгаалах, хүрээлэн буй орчны бохирдол доройтлоос сэргийлэх чиглэлээр бага дунд сургуулийн сургалтын төлбөрт тусгах арга хэмжээг авах. 

Хоёр. Энэ тогтоолын биелэлтийн талаар 2018 оны эхний улиралд багтаан Байгаль орчин, хүнс, хөдөө аж ахуйн байнгын хороонд танилцуулахыг Байгаль орчин, аялал жуулчлалын сайд Д.Оюунхоролд үүрэг болсугай. 

Байгаль орчин, хүнс, хөдөө аж ахуйн байнгын хороо гэсэн ийм тогтоолын төсөл өнөөдөр гарч байгаа. Тэгээд мэдээж хэрэг бид нар ахиад тогтоолынхоо төслийг баяжуулж дахиж томьёоллыг сайжруулаад ингээд дараагийн хуралдаан дээр танилцуулна. Тэгээд тогтоолын төслийг батлах эсэхээ, Батзориг гишүүний микрофоныг өг дөө. 

Б.Батзориг: - Тогтоолын төсөл дээр санал байна л даа. Саяын гишүүдийн ярьсан саналыг мэдээж тусгах байх. Тэгээд саяын ярьсан агаар бохирдуулсны төлбөр, хөрс ус ашигласны төлбөрийг зориулалтаар нь ашигладаг байх хууль хэрэгжүүлэхийг онцгой оруулж зааж өгмөөр байгаа юм. Зүгээр дурдаад өнгөрөхөөр энэ чинь төсөв дээр үлдээд байгаа шүү дээ. Түрүүн Оюунхорол сайд хэлсэн агаарын бохирдлын төлбөрт 30 орчим тэрбум төгрөг хөрс ус ашигласны төлбөр 70 орчим тэрбум төгрөг жилд ордог юм шиг байгаа юм. 100 орчим тэрбум төгрөгийг агаар ус хөрсөө хамгаалахад зарцуулаад байвал нэлээн үр дүн гарах болов уу гэж бодож байгаа юм л даа. Энэ төлбөрүүдийг хууль хэрэгжүүлж яг төлбөрийг зориулалтын дагуу ашиглахыг энэ тогтоолдоо заагаад өгөөч гэдгийг хэлэх гэсэн юм. 

Ц.Гарамжав: - Батзориг гишүүн болон бусад гишүүдийн гаргасан саналыг тогтоолын төсөл дээр нэмж саналын томьёоллыг боловсруулж оруулъя. 

Ингээд тогтоолын төслийг батлах санал хураалгая. Тогтоолын төслийг баталъя гэсэн томьёоллоор санал хураалт явуулъя. 

Санал хураалтад 10 гишүүн оролцоод 9 гишүүн санал дэмжсэн байна. Ингээд 90 хувиар энэ тогтоолын төсөл дэмжигдлээ.

Хоёрдугаар асуудалдаа оръё.

Амжилт хүсье сайн тогтоол баталж өглөө шүү дээ. Баделхан гишүүн байна шүү бусдыг нь ялгаварлахгүй шүү. 

Хоёр. Ажлын хэсэг байгуулах тухай

Ажлын хэсэг байгуулах тухай хоёрдугаар асуудалдаа оръё. 

Баяжуулсан хүнсний тухай хуулийн төслийн үзэл баримтлалыг хэлэлцэх эсэх асуудлаар 2017 оны 5 дугаар сарын 12-ны өдрийн чуулганы нэгдсэн хуралдаанаар хэлэлцэж төслийг Байнгын хорооны анхны хэлэлцүүлэгт шилжүүлсэн билээ.

Иймд Улсын Их Хурлын чуулганы хуралдааны дэгийн тухай хуулийн 16.5-д заасны дагуу ажлын хэсгийг байгуулж тус хуулийн 16.13-т заасны дагуу ажлын хэсгийн ахлагчийг томилъё. 

Баяжуулсан хүнсний тухай хуулийн ажлын хэсгийг ахлах ахлагчаар Баделхан гишүүнийг томилох саналтай байна. Баяжуулсан хүнсний тухай хууль. Гишүүд дэмжиж байна уу? Ингээд ажлын хэсгийнхээ ахлагчийг томилъё Баделхан гишүүнээр. 

Баяжуулсан хүнсний тухай хуулийн төслийн ажлын хэсгийг ахлах ахлагчаар Баделхан гишүүнийг томиллоо. Ингээд ажлын хэсгийнхээ гишүүдийг бүрдүүлээд ажлын хэсгийн ахлагч ажиллая. 

Байгаль орчны, үүн дээр санал хураахгүй шүү дээ. Ингээд энэ өдрийн хуралдаан өндөрлөснийг мэдэгдье. 

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ 
                                                      М.НОМИНДУЛАМ

